
Predgovor 

	 Vrijeme u kojem živimo obilježeno je brzim tehnološkim napretkom, te 
dostupnošću različitih oblika zabave, edukacije i komunikacije. U takvom 
vremenu postalo je neophodno da dijete i porodica, kao i škola, te druge 
odgovorne institucije, djeluju uzajamno i da zajedno pronalaze načine 
da virtuelno okruženje postave u službu pravilnog odgoja, socijalizacije 
i obrazovanja djece, te kvalitetnog odnosa unutar različitih društvenih 
mreža. Današnje doba informatizacije dovelo je do toga da su mediji, 
posebno televizija, Internet i mobitel, postali jedan od najvažnijih faktora 
u socijalizaciji djece i mladih. Oni snažno utiču na društvena ponašanja, 
nezaobilazno su sredstvo u informiranju, formiranju, prenošenju 
vrijednosti, stvaranju vizije svijeta i života, oblikovanju životnih stilova i 
identiteta. Novi mediji nametnuli su se kao nova „društvena institucija“ u 
socijalizacijskom procesu. 
	 O Internetu i savremenim informatičkim dostignućima posljednjih 
godina govori se sve više. Broj korisnika iz godine u godinu raste, a 
internetski sadržaji sve su bogatiji i raznolikiji. Sve je više novih stranica 
o različitim temama, a razvijaju se i mogućnosti komunikacije među 
korisnicima. Internet je dostupan i velikim i malim, kao i onima koji znaju 
mnogo, onima koji ne znaju gotovo ništa, onima koji imaju dobre, ali i 
onima koji imaju loše namjere. Neki autori koji proučavaju ovu pojavu, 
rođene iza ‘70-ih godina 20. stoljeća nazivaju net generacijom – prvom 
koja je rođena okružena računarima, Internetom i videoigrama. Internet 
postaje sve privlačniji djeci i mladima zbog niza mogućnosti koje pruža. 
No, pored toga što novo doba informatizacije ima mnoge prednosti, taj 
novi virtuelni svijet u kojem se kreću mnoga djeca i mlade osobe prepun 
je mnogih opasnosti. S jedne je strane informatizacija olakšala život 

ljudima u brojnim segmentima, ali smo istovremeno postali mnogo 
izloženiji rizičnim sadržajima, opasnostima i zloupotrebama koje vrebaju 
u virtuelnom svijetu. Tačnije, postali smo mnogo lakša meta za cyber 
kriminalce. 
	 Kao i u stvarnome svijetu, tako je i u virtuelnom potrebno poduzeti 
mnoge mjere predostrožnosti da bismo se zaštitili i ostali sigurni, te zaštitili 
našu djecu. To se posebno odnosi na roditelje koji, ipak, imaju najveću 
odgovornost, ali i na razne druge institucije koje se bave zaštitom djece, 
jer svjesni smo činjenice da danas skoro svako dijete koristi računar i ima 
pristup Internetu. Svi oni kojima je interes djeteta najvažniji cilj trebalo 
bi da pokažu interes, kako za ono što se djetetu dešava u realnom, tako i 
za ono što mu se dešava u virtuelnom svijetu. Najbolji način da zaštitite 
svoje dijete jeste edukacija s ciljem pružanja adekvatne socijalne pomoći 
i savjeta o tome kako bi trebalo ponašati se na Internetu. Kako bi naša 
djeca ipak bezbrižno plivala mutnim internetskim vodama, pripremili smo 
ovu knjigu s mnoštvom uputa i savjeta koje možete primijeniti prilikom 
edukacije djece o korištenju Interneta. Iz navedenog razloga, dužnost nam 
nalaže naučiti našu djecu kako razlikovati stvarni svijet od virtuelnog i 
kako pravilno koristiti Internet da bi se spriječile mnogobrojne opasnosti 
koje on sa sobom nosi. 
	 Knjiga koji se nalazi pred Vama rezultat je naučno-istraživačkog 
rada, a namijenjena je akademskim radnicima, studentima i svim drugim 
profesionalcima koji rade sa djecom u oblasti odgojnog i socijalnog 
rada. Sadržaj knjige rezultat je analitičkog pristupa i istraživanja u 
realizaciji projekta „Sigurnost i zaštita djece na Internetu“ koji realizira 
Centar za socijalne inovacije, uz finansijsku podršku In fondacije BiH i 
Kinderpostzegelsa, Holandija. Nadamo se da će ova knjiga ispuniti svoju 
ulogu u području virtuelne osviještenosti i zaštite djece od zlostavljanja i 
nasilja na Internetu, te da će Vam ponuđene informacije biti od koristi. S 
obzirom na aktuelnost teme elektronskog zlostavljanja djece, nadamo se 
da će škole shvatiti svoju ulogu u odgoju djece i da će im knjiga poslužiti 
kao svojevrsni priručnik u radu sa djecom i njihovoj edukaciji za siguran 
boravak na Internetu. 

Autor


